
КАМЕМАРАЦЫЯ ГІСТОРЫІ ЗАХОДНЯЙ БЕЛАРУСІ 1921–1939 гг. У КІНО  

(НА ПРЫКЛАДЗЕ МАСТАЦКАГА ФІЛЬМА «ЧЫРВОНАЕ ЛІСЦЕ») 
 

Адлюстраваны прыклад камемаратыўных практык партыйна-дзяржаўных органаў і грамад-
скіх намаганняў па актуалізацыі і папулярызацыі сродкамі кіно ў грамадскай памяці насельніцтва 
БССР і СССР падзей гісторыі рэвалюцыйнага руху ў Заходняй Беларусі 1921–1939 гг. праз кінапрэзен-
тацыю ў выглядзе мастацкага фільма «Чырвонае лісце» найбольш гучнай, сусветна вядомай падзеі 
беларускага нацыянальна-вызваленчага руху сярэдзіны 1930-х гг. – замаху на забойства С. В. Прытыц-
кім правакатара ў шэрагах Кампартыі Заходняй Беларусі. З выкарыстаннем разнастайных крыніц 
выяўлена зацікаўленасць савецкай улады ў фарміраванні вобраза КПЗБ як авангарда ўсенароднай 
барацьбы супраць польскай акупацыйнай улады праз славуты ўчынак маладога самаадданага героя 
ў вобразе С. В. Прытыцкага, паказана зацікаўленасць ветэранаў КПЗБ у фарміраванні кінавобраза 
партыі і іх імкненне ўплываць на афармленне канчатковага сцэнарыя фільма з адлюстраваннем выні-
каў іх намаганняў у створаным фільме, прэзентаваны станоўчыя водгукі і заўвагі адносна сюжэта, 
зместу і мастацкіх асаблівасцей кінастужкі, у т. л. меркаванне самога С. В. Прытыцкага. 

Ключавыя словы: камемарацыя, Заходняя Беларусь 1921–1939 гг., С. В. Прытыцкі, кіно, 
мастацкі фільм «Чырвонае лісце». 

 
Commemoration of the History of Western Belarus in 1921–1939 in the Cinema  

(Using the Example of the Feature Film «Red Leaves») 
 

The article reflects an example of the commemoration practices of the party-state bodies and public 
efforts to actualize and popularize by means of cinema in the public memory of the population of the BSSR and 
the USSR the events of the history of the revolutionary movement in Western Belarus in 1921–1939 through a 
film presentation in the form of a feature film «Red Leaves» was the most high-profile, world-famous event of 
the Belarusian national liberation movement in the mid 1930-s the attempted murder of S. V. Prytytsky, a 
provocateur in the ranks of the Communist Party of Western Belarus (KPZB). Using various sources, the 
interest of the Soviet government in shaping the image of the KPZB as the vanguard of the national struggle 
against the Polish occupation authorities was revealed through the glorified act of a young self-made hero in 
the image of S. V. Prytytsky, the interest of KPZB veterans in shaping the party's cinematic image and their 
desire to influence the design of the final script of the film reflecting the results of their efforts in the created 
film, positive reviews and comments on the plot, content and artistic features of the film, including the opinion 
of S. V. Prytytsky himself.  

Key words: commemoration, Western Belarus 1921–1939, S. V. Prytytsky, cinema, feature film 
«Red leaves».  
 

Уводзіны 
Паваротныя для айчыннай гістарыя-

графіі гісторыі Заходняй Беларусі 1921–
1939 гг. палітычныя падзеі ў СССР, звяза-
ныя з рэабілітацыяй у 1956 г. у ходзе 
працы ХХ з’езда КПСС Камуністычнай 
партыі Заходняй Беларусі (КПЗБ) як часткі 
Кампартыі Польшчы, у арганізацыйна-
навуковым плане выклікалі неабходнасць 

ажыццяўлення мерапрыемстваў камемара-
цыі і папулярызацыі гісторыі партыі і ў цэ-
лым падзей гісторыі заходнебеларускага 
краю ў складзе міжваеннай Польшчы. 

Пры гэтым КПЗБ пасля амаль двац-
цацігадовага замоўчвання і ігнаравання яе 
як важнейшага суб’екта антыакупацыйнага 
змагання, а таксама рэпрэсій у дачыненні 
да яе членаў атрымала ролю не толькі 

кіраўніка рэвалюцыйнай барацьбы, але і 
галоўнай сілы беларускага нацыянальна-
вызваленчага руху. 

Рашэнне аб рэабілітацыі КПЗБ было 
важным эпізодам распачатай дэсталініза-
цыі, для ажыццяўлення якой роспуск у 
1938 г. камуністычных партый, якія фак-
тычна дзейнічалі па дырэктывах, распра-
цаваных савецка-камінтэрнаўскім кіраў-
ніцтвам успрымаўся як відавочнае злачын-
ства І. Сталіна. 

Аб’ектыўна такая сітуацыя адкры-
вала шырокія магчымасці для вывучэння і 
ўслаўлення гісторыі КПЗБ і патрабавала 
гэтага ад навуковых устаноў і выдавецкіх 
цэнтраў, а таксама выкарыстання ўсёй 
сукупнасці магчымасцей і сродкаў, у т. л. 
кіно як «найважнейшага з мастацтваў». 

Камемаратыўныя практыкі навукова-
даследчыцкага характару атрымалі прад-
метнае адлюстраванне ў гістарыяграфіч-
ных даследаваннях [1]. 

Адзначым, што камемаратыўныя 
практыкі да гістарычнага мінулага з выка-
рыстаннем сродкаў кіно ў СССР і БССР 
былі інтэнсіўныя і маштабныя, асабліва па 
гісторыі Вялікай Айчыннай вайны, чаго не 
назіраем у дачыненні да гісторыі Заходняй 
Беларусі. 

Таму надзвычай прыцягальнай і 
паказальнай у гэтым плане з’яўляецца гіс-
торыя стварэння аднаго з нешматлікіх тво-
раў кінамастацтва, прысвечанага гісторыі 
Заходняй Беларусі, вядомага шырокаму 
колу савецкіх кінагледачоў і сучасным 
аматарам савецкага кіно мастацкага фільма 
«Чырвонае лісце». 

Навуковае асэнсаванне дзеянняў па 
фарміраванні, захаванні і актуалізацыі ў 
грамадскай свядомасці арганізаванай памя-
ці пра гісторыю Заходняй Беларусі 1921–
1939 гг. кінематаграфічнымі сродкамі аб-
мяжоўваецца адзінкавымі гістарыяграфіч-
нымі фактамі, сярод якіх выдзяляецца ма-
награфія расійскага даследчыка А. В. Фё-
дарава [2]. 

Мэтай дадзенага артыкула стала 
асэнсаванне гісторыі стварэння мастацкага 
фільма «Чырвонае лісце» як самага яскра-
вага і паспяховага прыкладу камемарацыі 
гісторыі Заходняй Беларусі 1921–1939 гг. 
кінематаграфічнымі сродкамі. 

 
 

Гістарычныя асаблівасці стварэння 
мастацкага фільма «Чырвонае лісце» як 
прыкладу камемаратыўных практык па 
заходнебеларускай праблематыцы 1920–
1930-х гг. 

У ходзе выпрацоўкі праграмы папу-
лярызацыі гісторыі барацьбы супраць поль-
скай акупацыі пад кіраўніцтвам КПЗБ у 
культурна-асветніцкіх інстанцыях партыйна-
дзяржаўных структур, а магчыма, і ў вы-
ніку грамадскай ініцыятывы, узнікла лагіч-
ная прапанова па камемарацыі гісторыі 
КПЗБ як часткі ўсенароднай барацьбы 
насельніцтва Заходняй Беларусі «за сацы-
яльнае і нацыянальнае вызваленне» з выка-
рыстаннем кінематаграфічных сродкаў 
кінастудыі «Беларусьфільм». 

Пакуль немагчыма выявіць канкрэт-
нага суб’екта-ініцыятара гэтай прапановы; 
вядома, што адпаведныя звароты маглі 
зыходзіць ад ветэранаў рэвалюцыйнага 
руху Заходняй Беларусі (наяўнасць такой 
інфармацыі верыфікуецца крыніцамі аса-
бістага паходжання 1958–1970-х гг. [3, арк. 
112–114; 4, арк. 114, 122адв.]), некаторыя з 
якіх мелі непасрэднае дачыненне да афар-
млення канчатковай версіі атрыманых 
экранізацый гісторыі Заходняй Беларусі. 

Мастацкі фільм «Чырвонае лісце» 
выйшаў на экраны ў 1958 г. і за першы год 
сабраў 3,1 млн гледачоў і стаў самай каса-
вай карцінай аднаго з пачынальнікаў бела-
рускага кіно У. У. Корш-Сабліна. 

Яго рэжысёрская праца па сцэнарыі 
Народнага паэта Беларусі Аркадзя Куля-
шова і беларускага драматурга А. Е. Ку-
чара з удзелам выдатнага акцёрскага ка-
лектыву ў складзе Эдуардса Павулса, 
Міхаіла Жарава, Клары Лучко, Расціслава 
Янкоўскага і інш. садзейнічала стварэнню 
«наскрозь прасякнутага рэвалюцыйным 
пафасам» твора айчыннага кіно [2, с. 160]. 

Вядома, што ў аснову фільма былі 
пакладзены гістарычныя падзеі ў Заходняй 
Беларусі пачатку 1936 г., звязаныя з аргані-
зацыяй замаху на забойства С. В. Прытыц-
кім (у фільме – Андрэй Мяцельскі) права-
катара Стральчука (у фільме – Ермаловіч), 
які па заданні польскай паліцыі быў засла-
ны ў камуністычнае падполле і рабіў вялі-
кую шкоду КПЗБ. 

Пасля таго як стала вядома, што 
правакатар будзе даваць паказанні супраць 
камуністаў у будынку Віленскага акруго-

вага суда, кіраўніцтва партыі прыняло 
рашэнне аб яго ліквідацыі. Па прапанове 
сакратара Цэнтральнага камітэта Камса-
мола Заходняй Беларусі М. М. Дворнікава 
гэтую акцыю пагадзіўся ажыццявіць 
С. В. Прытыцкі [5, с. 338–351]. 

У 22 гады ён «з рызыкай страты 
свайго жыцця… асэнсавана прыйшоў са 
зброяй у залу суда, разумеючы, што 
шанцы на выжыванне мізерныя», і стрэ-
ламі з пісталетаў з двух рук пакараў здрад-
ніка [6], справядліва стаў у савецкай гіста-
рыяграфіі і афіцыйным адлюстраванні 
сімвалам народнага героя, іконай гісторыі 
рэвалюцыйнага руху Заходняй Беларусі 
1920–1930-х гг. [7; 8], стылістыкай свайго 
жыцця заслужыў народную пашану і 
любоў, меў вялікую павагу і аўтарытэт у 
супольнасці ветэранаў КПЗБ [9]. 

У тым жа 1958 г. фільм пачаў атрым-
ліваць разнастайныя (у асноўным станоў-
чыя) водгукі, які расійскі кіназнаўца 
А. В. Фёдараў справядліва лічыць неадна-
значнымі, прыводзячы канкрэтныя прык-
лады «меркавання прэсы». 

У прыватнасці, беларускія літара-
тары Алесь Звонак і Мікола Хведаровіч 
адзначалі, што аўтары фільма стварылі 
высокаідэйны, хвалюючы мастацкі твор, 
які раскрывае адну з яркіх старонак гера-
ічнай барацьбы беларускага народа пад 
кіраўніцтвам Кампартыі Заходняй Беларусі 
і Кампартыі Польшчы супраць разгулу 
польскай реакцыі. 

Рэцэнзенты адзначалі мастацкую 
цэласнасць і пераканальнасць, тое, што 
масавых сцэн не шмат, народныя масы 
паказаны скупа, але гледачы адчуваюць 
напружаную дзейнасць, іх непарыўную 
рэвалюцыйную волю ў вобразах людзей, 
подых і ўсенародны размах барацьбы пака-
заны дакладна. 

Па меркаванні рэцэнзентаў, фільм 
пераконвае, што, нягледзячы на разгром 
рэвалюцыйнага руху, жорсткія рэпрэсіі, 
рабочыя перамогуць, таму што такіх лю-
дзей, як Андрэй Мяцельскі і яго таварышы, 
не знішчыць ніякая сіла. У гэтым і схаваны 
вялікі жыццясцвярджальны аптымізм філь-
ма, яго глыбокая рэалістычная мастацкая 
праўда [2, с. 161]. 

А. А. Фёдараў прывёў і недахопы 
карціны, выказаныя як у канцы 1950-х гг., 
так і «ў эпоху Інтэрнета». 

У прыватнасці, у 1959 г. беларускі 
савецкі мастацтвазнаўца В. І. Смаль, адзна-
чаючы моцны, амаль дэтэктыўны сюжэт, 
пакладзены ў аснову «сур’ёзнай чалавечай 
драмы», які выклікае цікавасць і хваля-
ванне гледачоў, атмасферу рэвалюцыйнай 
рамантыкі, прыгажосць чалавечага подз-
віга, адноўленага глыбокім спасціжэннем 
унутранага свету героя, выказаў і недахопы 
твора. 

Сярод іх – недастатковая даклад-
насць псіхалагічнай праўды характара 
Андрэя Мяцельскага, без чаго ён не змог 
вырасці ў больш буйны вобраз і заўважнае 
дасягненне кіно, псіхалагічная і драматыч-
ная незавершанасць іншых, у т. л. толькі 
пазначыных вобразаў, на рэдкасць няўда-
лыя і неадпаведныя характару падзей 
мелодыі песень і іх тэкстаў. 

Савецкі кінакрытык У. М. Шалу-
ноўскі на фоне пазітыва (адлюстраванне 
народнай сілы і салідарнасці праз масавыя 
сцэны і вобраз героя – чалавека, які 
захаваў адданасць народнай справе ў тра-
гічна цяжкіх абставінах) адзначыў, што 
аўтары не змаглі пераадолець схематызм, 
аперэтачнасць, не адмовіліся ад 
надуманых сітуацый і шаблонных 
прыёмаў, плакатнасці заключных кадраў 
[2, с. 162]. 

У многім пагаджаючыся з выказа-
нымі заўвагамі, разумеючы і прымаючы 
права аўтараў на ўласную інтэрпрэтацыю 
падзей мінулага мастацкімі сродкамі, мо-
жам, аднак, адзначыць і некаторыя іншыя 
відавочныя недакладнасці, нацяжкі і хібы 
экранізацыі. 

У прыватнасці, выклікае пытанне 
ўступны тэкст фільма, паводле якога па-
дзеі адбываліся «чвэрць стагоддзя назад» 
у Заходняй Беларусі, у якой «беларускія, 
украінскія і польскія працоўныя сумесна 
змагаліся са сваімі прыгнятальнікамі». 

Тут маем справу з жаданнем ука-
ранення патрэбных ідэалагем пра інтэрна-
цыянальнае адзінства працоўных у бара-
цьбе з эксплуататарамі. 

Аднак, не адмаўляючы наяўнасці ў 
рэвалюцыйным руху Заходняй Беларусі, у 
т. л. ва ўзброенай барацьбе, разам з бела-
русамі украінцаў і асобных прадстаўнікоў 
польскай нацыі (Ю. Муха-Міхальскі), 
адзначым поўную адсутнасць польскага 

прадстаўніцтва нават у КПЗБ – авангардзе 
камуністычнага руху ў краі. 

Паводле статыстыкі КПЗБ аб складзе 
партыйных і камсамольскіх арганізацый 
1927 г., сярод 1089 членаў КПЗБ 70 % 
складалі сяляне, 28 % – рабочыя і 2 % – 
вучоныя; 70 % былі беларусы, 30 % – яў-
рэі, а этнічных палякаў не было [10, с. 12]. 

Да таго ж у цэлым у камуністычным 
руху Заходняй Беларусі на працягу 1920–
1930-х гг. існавалі вострыя супярэчнасці і 
фракцыйная барацьба паміж беларуска 
арыентаванай большасцю і прапольскай 
меншасцю, а кіраўніцтва Кампартыі Поль-
шчы (КПП) пры падтрымцы Польскай 
секцыі ў Камінтэрне рознымі дэструктыў-
нымі сродкамі абмяжоўвала заходнебела-
рускіх камуністаў, якія працавалі ў 
шчыльным кантакце з кіраўніцтвам БССР і 
КПБ [11]. 

Істотнай супярэчнасцю фільма стала 
і тое, што ў фільме ў традыцыях гістарыя-
графіі сталінскага перыяду сцвярджэннем 
стыхійнасці выступленняў замоўчвалася 
роля КПЗБ у арганізацыі сялянскіх хваля-
ванняў, якія ўспыхнулі «ў адным з ваявод-
стваў», калі «гарэлі вёскі і сёлы», і аднача-
сова маем факт экранізацыі і гераізацыі 
кампартыі. Але бачым усхваленне КПП, 
лозунгі ў дэманстрантаў на польскай мове. 

У гэтым, а таксама ў ідэалізацыі 
дзяржаўнай сістэмы Польшчы і яе суб’ек-
таў, праваахоўнай, судовай і пенітэнцы-
ярнай сістэм відавочна прагледжваецца 
арыентацыя стваральнікаў фільма на поль-
скага гледача. 

Магчыма, гэтая акалічнасць стала 
вынікам жадання савецкай улады задоб-
рыць польскае грамадства, у якім шырока 
была распаўсюджана памяць пра драма-
тычныя падзеі Другой сусветнай вайны, 
незадаволенасць камуністычнымі парад-
камі, падначаленнем СССР і крыўда ветэ-
ранаў польскай кампартыі на несправяд-
лівы і незаконны акт яе роспуску сталін-
скім кіраўніцтвам у 1938 г. і наступныя 
рэпрэсіі ў дачыненні да польскіх каму-
ністаў. 

Гэта адносіцца і да падачы галоўнага 
героя як каталіка, тым больш з улікам таго, 
што айчынная гістарыяграфія таго часу 
пазіцыянавала каталіцкі касцёл як ідэолага, 
заказчыка і выканальніка польскай палі-

тыкі асіміляцыі і паланізацыі заходнебела-
рускага насельніцтва [12]. 

Што да С. В. Прытыцкага, прататыпа 
галоўнага героя, то ён паходзіў з права-
слаўнай беларускай сям’і, і, па словах яго 
роднай сястры, былога дэкана гістарыч-
нага факультэта Беларускага дзяржаўнага 
ўніверсітэта, доктара гістарычных навук, 
прафесара І. В. Царук, пісаў у графе аб 
веравызнанні «Без вызнання», г. зн. атэіст, 
да касцёла ставіўся адмоўна як да зброі 
апалячвання насельніцтва [13]. 

Акрамя гэтага, у фільме недакладна 
адлюстраваны ўмовы і правілы функцыя-
навання камуністычнага падполля. 

У прыватнасці, недарэчна выглядае 
сітуацыя, у якой на сустрэчу з мяркуемым 
правакатарам, якога, як вядома, ахоўвала 
паліцыя, ідуць тры камуністы-падпольшчыкі 
на чале з кіраўніком віленскай арганізацыі 
(у фільме – Лемеш), а потым далучаецца 
цэлая група маладых прыхільнікаў КПЗБ, 
што было відавочным парушэннем правіл 
канспірацыі. 

Аднак прыведзеныя і іншыя, неагу-
чаныя разважанні, абумоўленыя навукова-
даследчыцкімі задачамі, саступаюць мер-
каванню аўтарытэтных рэцэнзентаў, якімі 
ў ходзе падрыхтоўкі фільма сталі ветэраны 
КПЗБ. 

Іх значнасць у працэсе палітычнай і 
навуковай рэабілітацыі і папулярызацыі 
КПЗБ пацвярджаецца шматлікімі гістарыя-
графічнымі фактамі. 

У прыватнасці, пры падрыхтоўцы да 
ХХ з’езда КПСС ва ўмовах адсутнасці па-
трэбнай інфармацыі на высокім партыйна-
дзяржаўным ўзроўні да найбольш заслужа-
ных ветэранаў у 1955 г. звярнуўся ЦК КПБ 
для збора звестак пра КПЗБ [3, арк. 7–23]. 

Былыя члены КПЗБ прадэманстра-
валі высокі энтузіязм у дачыненні да рэа-
білітацыі сваёй партыі, сталі аўтарамі 
ўспамінаў, навуковых і публіцыстычных 
твораў, рэцэнзій твораў заходнебеларускай 
праблематыкі [1]. 

Нядзіўна, што аўтарытэт і ўласны 
досвед рэвалюцыйнага падполля Заходняй 
Беларусі «відных КПЗБоўцаў» абумовіў 
зварот нявыяўленых пакуль прадстаўнікоў 
партыйна-дзяржаўных органаў БССР і 
беларускага савецкага кінематографа да іх 
экспертнага меркавання адносна сцэнарыя 

фільма «Чырвонае лісце» яшчэ на этапе 
працы над ім. 

Выяўлены ў Нацыянальным архіве 
Рэспублікі Беларусь ліст ад 17 чэрвеня 
1957 г. ветэранаў КПЗБ на адрас сакратара 
ЦК КПБ К. Ц. Мазурава дае магчымасць 
вызначыць стаўленне ветэранаў КПЗБ да 
сцэнарыя фільма, якое яны склалі задоўга 
да прэм’ернага паказу кінастужкі, і ступень 
уплыву выказанага імі меркавання на выні-
ковыя сюжэт і выгляд твора [3, арк. 68–69]. 

Дакумент уяўляе цікавасць для гер-
менеўтычнага аналізу, выяўляе карпара-
тыўную і асабістую абумоўленасць аўта-
раў, характарызуецца высокай ступенню 
эмацыянальнасці, аўтары выказваюць сваю 
рашучую зацікаўленасць у падрыхтоўцы 
аб’ектыўнай кінаверсіі гісторыі іх мала-
досці, натуральную заклапочанасць у 
атрыманні годнай кінаверсіі папулярыза-
цыі гісторыі КПЗБ. 

М. С. Арэхва, былы сакратар 
ЦК КПЗБ, С. Р. Анісаў, былы сакратар 
ЦК КСМЗБ, і П. С. Пестрак, былы інструк-
тар ЦК КПЗБ, падкрэсліваючы сваё член-
ства ў КПСС, якога ім прыйшлося дабі-
вацца з цяжкасцю, не хавалі свайго рас-
чаравання прадстаўленым матэрыялам, 
палічыўшы «сваім партыйным абавязкам 
выказаць сваё меркаванне аб кінасцэнарыі 
Кучара і Куляшова, прысвечанага як быц-
цам бы дзейнасці Кампартыі Заходняй 
Беларусі». 

Больш таго, уважлівае прачытанне 
рэцэнзентамі кінасцэнарыя прывяло іх 
да высновы, што ён не толькі не адлю-
строўвае умоў, хода падзей і, па-сутнасці, 
усёй дзейнасці кампартыі Заходняй Бела-
русі, але «извращает ее» (Тут і далей па 
тэксце крыніцы. – А. С.) [3, арк. 68]. 

Паводле дакумента, у першапачатко-
вым варыянце сцэнарыя фігуруе не Анд-
рэй, а Сяргей Мяцельскі. 

Першае, што выклікала нязгоду аўта-
раў ліста, стала ўвядзенне ў сюжэт Ерма-
ловіча (правакатара Стральчука), які ў па-
чатку сказа названы агентам дэфензівы, а 
потым паліцыі і які «именем Сергея уже 
возглавляет все в дальнейшем развиваю-
щиеся события». 

У гэтым сказе бачым адгалоскі вялі-
кай асабістай і партыйнай трагедыі, звяза-
най з роспускам у 1938 г. КПЗБ як часткі 
кампартыі Польшчы па прычыне як быц-

цам бы пранікнення ў яе кіраўніцтва пра-
вакатарскіх элементаў. 

А паколькі аўтары якраз і пазіцыя-
навалі сябе «былымі кіраўнікамі» кампар-
тыі і камсамола Заходняй Беларусі, то і 
першай іх адмоўнай заўвагай стала кры-
тыка наяўнасці ў сцэнарыі фактара, які 
многія гады атручваў іх жыццё і партыю 
здрадніцкім падтэкстам. 

Вельмі ёмістай з’яўляецца фраза 
«Сергея в действии уже нет. Он превра-
тился в какого-то индивидуалиста. Веду-
щая, действующая роль остается за Ер-
моловичем (агентом полиции)» [3, арк. 68]. 

Ітак, падкрэсліваючы прынцыпы 
калегіяльнасці і калектывізму як вызна-
чальныя рысы партыйнага жыцця, ветэ-
раны абвяргалі абвінавачванні сваёй пар-
тыі ў нізкай патыйнай дысцыпліне і намёкі 
на меркаванні аб КПЗБ як зброі барацьбы 
польскіх уладаў супраць рэвалюцыйнага 
руху, якія існавалі ў 1930-я гг. Аўтары 
справядліва ахарактарызавалі надуманым і 
скажоным паказ конных, узброеных він-
тоўкамі дружыннікаў самаабароны партыі 
ў 1930-я гг.: «Такого чего-то вообще не 
было. Это что-то надуманное»). 

Грубым вымыслам рэцэнзенты на-
звалі і расстрэл дэманстрацыі з артылерыі, 
якога ніколі не было ў практыцы рэва-
люцыйнай барацьбы, удакладнілі, што дэ-
манстрацыі растрэльвалі з вінтовак і куля-
мётаў [3, арк. 68]. 

Невядома, ці быў азнаёмлены са сцэ-
нарыям да прэм’ернага паказу фільма і рэ-
цэнзіяй на яго сам С. В. Прытыцкі, які ў 
1956–1960-я гг. быў першым сакратаром 
Маладзечанскага абкама КПБ. 

Верагодна, ведаў, бо аўтары ліста да 
К. Ц. Мазурава былі яго старэйшымі тава-
рышамі, паплечнікамі па рэвалюцыйным 
падполлі Заходняй Беларусі, кіраўнікамі і 
ўдзельнікамі партызанскай барацьбы ў 
гады Вялікай Айчыннай вайны. 

Начальнік Польскага штаба парты-
занскга руху Прытыцкі, напэўна, быў 
знаёмы з М. С. Арэхвам, начальнікам 
персанальнага адзела і дырэктарам аддзела 
кадраў і навучання Міністэрства грамад-
скай бяспекі Польшчы ў 1944–1955 гг. 

Надзвычайным драматызмам было 
насычана жыццё С. Р. Анісава: як і Пры-
тыцкі, у 1935–1939 гг. ён знаходзіўся ў 

польскай турме, а ў 1939–1945 гг. перанёс 
пакуты нямецкіх канцлагераў. 

10 лютага 1950 г. па загадзе кіраў-
ніка МДБ БССР Л. Цанавы ён быў неза-
конна арыштаваны. 

Паводле матэрыялаў па справе Ца-
навы, якія былі ў МДБ БССР, стала вядо-
ма, што Анісаў у час падпольнай працы ў 
Заходняй Беларусі падтрымліваў сувязь з 
Прытыцкім. 

Арыштаваўшы Анісава, Цанава дама-
гаўся ад яго ілжывых паказанняў у дачы-
ненні да Прытыцкага. Не атрымаўшы 
патрэбных яму для кампраметацыі Пры-
тыцкага паказанняў і не маючы доказаў 
віны Анісава, Цанава накіраваў яго справу 
на асаблівую нараду, пастановай якой Ані-
саў быў заключаны ў папраўча-працоўны 
лагер тэрмінам на пяць гадоў. 

Вызначэннем Ваеннай калегіі Вяр-
хоўнага суда СССР ад 26 верасня 1954 г. 
пастанова Асобай нарады па справе Ані-
сава была адменена, і ён быў цалкам рэа-
білітаваны [14]. 

Для аўтараў ліста справай гонару 
было пазбаўленне вобраза Сяргея Мяцель-
скага непажаданых рысаў, якія кідаліся 
ў вочы. 

У прыватнасці, галоўны герой кіна-
стужкі Сяргей Мяцельскі, «сначала пока-
занный как доверенное лицо ЦК вскоре вы-
ступает как вроде какой-то люмпен. Это 
совершенно не лицует с этикой и принци-
пами партии. Сергей пьет водку у ларьков. 
За употреблением спиртных напитков 
члены КПЗБ предавались партийному суду 
и строго наказывались». 

Ужо адзначаная вышэй неверагодная 
акалічнасць вобразу камуніста таксама 
была адзначана паплечнікамі па рэвалю-
цыйнай барацьбе: «В конце киносценария 
этот Сергей Метельский вдруг венчается 
с девушкой в тюремном костеле. Чего-
нибудь подобного в практике и истории 
КПЗБ не было. Выходит, что Метельский 
не коммунист» [3, арк. 68–69].  

Падсумаванне экспертаў было рашу-
чым і адназначным: «Ввиду всего вышеиз-
ложенного считаем, что сценарий “Крас-
ные листья” в целом является апофеозом 
провокации, а не апофеозом борьбы наро-
да и партии за освобождение. Такая трак-
товка движения в Западной Белоруссии 
после реабилитации КПЗБ недопустима и 

может принести политический и всякий 
иной вред. Просим Вас дать указание – 
передать киносценарий “Красные листья” 
на рецензию в Институт истории партии 
и также обсудить его с бывшими участ-
никами революционного, национально-
освободительного движения Западной Бе-
лорусии» [3, арк. 68–69]. 

Натуральна, такая выснова акрамя 
асноўнай мэты – удасканаленне сцэнарыя 
кінафільма – мела на мэце абарону гонару 
і пазітыўнага вобразу партыі, умацаванне 
палітычнага аўтарытэту ветэранаў КПЗБ як 
сацыяльнай групоўкі, так і асобных яе 
ўдзельнікаў, у тым ліку С. В. Прытыцкага, 
на той момант аднаго з самых уплывовых 
КПЗБоўцаў у дзяржаўна-партыйнай іерар-
хіі БССР, а пазней і СССР.  

Адзначым, што ў экранізаваным ва-
рыянце сцэнарыя Сяргей стаў Андрэем, 
няма конных, узброеных атрадаў самааба-
роны КПЗБ, сцэн з расстрэламі дэманстра-
цыі, тым больш артылерыяй. 

Што да ўжывання спіртных напояў, 
заўважнага падзення маралі галоўнага 
героя і шлюбу ў турэмным касцёле, то 
дадзеныя мастацкія прыёмы, верагодна, 
павінны былі ўзмацніць пачуццё роспачы 
з-за нечуванай несправядлівасці і падкрэс-
ліць самааданасць, веліч і гераізм сама-
ахвярнага подзвіга Андрэя. 

Важна адзначыць і тое, што адным з 
кансультантаў фільма выступіў згаданы 
С. Р. Анісаў, які ў 1959 г. апублікаваў сваю 
асабістую рэцэнзію, цалкам кампліментар-
ную: «Авторы… очень много поработали 
над тем, чтобы изучить жизнь западных 
областей Белоруссии, содержание работы 
подпольных коммунистических организа-
ций, быт, культуру, нравы людей 30-х гг. 
Они поставили перед собой конкретную 
задачу показать роль Коммунистической 
партии Западной Белоруссии как состав-
ной части Коммунистической партии 
Польши, поднимавшей трудовой белорус-
ский народ на борьбу с оккупантами за 
свое национальное и социальное освобож-
дение, рассказать зрителю, какие гнусные, 
подлые методы применяла польская охран-
ка для подрыва авторитета Коммунисти-
ческой партии Западной Белоруссии, для 
компрометации отдельных подпольщиков, 
и в то же время раскрыть во всей полно-
те героизм, самоотверженность, чест-

ность, преданность революционному делу, 
презрение к смерти коммуниста-подполь-
щика… Самой значительной заслугой 
творческого коллектива, работавшего над 
кинокартиной, является то, что в фильме 
воссоздана романтическая атмосфера ре-
волюционного подвига и создан образ под-
линного народного героя» [2, с. 161]. 

Усё гэта азначае, што ветэраны 
КПЗБ зваротам да кіраўніка Кампартыі 
Беларусі дасягнулі сваіх мэтаў і павялічылі 
сваё значэнне ў грамадска-палітычных і 
ідэалагічных структурах БССР. 

Прынцыпова важнай з’яўляецца 
ацэнка кінастужкі самім С. В. Прытыцкім, 
пра якую паведаміла яго дачка Тамара 
Сяргееўна. 

Ёй было каля 10 гадоў, калі яна з 
бацькам паехала з Маладзечна ў Мінск на 
папярэдні паказ фільма, які адбыўся ў 
Чырвоным касцёле, дзе тады размяшчаўся 
Дом кіно Саюза кінемаграфістаў БССР. 

Па яе словах, фільм не спадабаўся 
Прытыцкаму, і ён засмуціўся, бо ў сюжэт 
«вплели любовь к женщине», якой у яго не 
было. А сцэна ў зале суда яму спадабалася, 
бо атрымалася амаль дакументальнай. 

«Бацькам, – падкрэсліла Т. С. Пры-
тыцкая, – рухала выключна пачуццё пом-
сты за здраду, а ў кінакарціне яго ўчынак 
пададзены як звычайная помста» [6]. 

 
Заключэнне 
Выхад на шырокі ўсесаюзны экран 

мастацкага фільма «Чырвонае лісце» вы-
клікаў шырокую зацікаўленасць масавага 
гледача і пры недахопе інфармацыі пра 
раней забароненыя праблемы нядаўняй 
грамадска-палітычнай гісторыі стаў важ-
ным інструментам фарміравання і трансля-
цыі гістарычнай памяці пра КПЗБ і Заход-
нюю Беларусь 1920-х – 1930-х гг. 

З улікам выяўленых крыніц, най-
перш меркаванняў ветэранаў КПЗБ, можна 
лічыць выніковую версію фільма кампра-
міснай. 

У ёй было адлюстравана бачанне як 
ідэалагічна-палітычных структур БССР, 
так і зацікаўленай грамадскасці – былых 
удзельнікаў падзей, пакладзеных у аснову 
фільма, якія намагаліся не толькі аднаў-
лення гістарычнай памяці, палітычнай рэа-
блілітацыі і папулярызацыі сваёй партыі – 
КПЗБ, але і ўзмацнення сваёй карпаратыў-
най і асабістай значнасці ў дзяржаўных і 
грамадска-палітычных інстанцыях, зрабілі 
ў выніку свой уклад у працэс камемарацыі 
гісторыі Заходняй Беларусі сродкамі кіно. 

Разам з тым кінастужка выконвала 
задачы кансалідацыі не толькі беларускага 
народа і насельніцтва СССР, але ўмацаван-
ня польска-савецкіх алносін, польскую 
грамадскасць неабходна было заахвочваць 
да сумеснай працы па ўмацаванні сацыялі-
стычнага лагера дапасаваннем гістарычных 
падзей сродкамі кіно да прыярытэтаў поль-
скай нацыянальна-культурнай свядомасці.  

Зніжэнне ў наступным грамадскай 
цікавасці да фільма і яго гістарычных аб-
ставін у партыйна-дзяржаўных колах БССР 
было, верагодна, абумоўлена жаданнем не 
раздражняць кіраўніцтва Польскай Народ-
най Рэспублікі як важнага элемента сістэ-
мы Арганізаціі Варшаўскага дагавора 
непрыемнымі згадкамі пра «белапольскую 
аккупацыю» Заходняй Беларусі, нават з 
наяўнасцю кампліментарных інтэнцый. 

Для сучаснага беларускага гледача 
«Чырвонае лісце» – гэта магчымасць да-
крануцца сродкамі беларускага савецкага 
кіно да падзей самаадданай барацьбы 
ахопленых рамантыкай рэвалюцыйнага 
змагання прадстаўнікоў беларускага наро-
да за вызваленне ад чужой улады, за на-
цыянальную кансалідацыю, за права быць 
гаспадарамі сваёй Бацькаўшчыны, а для 
суб’ектаў нацыянальна-дзяржаўнага выха-
вання – прыклад камемарацыі і гераізацыі 
сродкамі кінематографа вызначальных для 
развіцця беларускай дзяржаўнасці гіста-
рычных падзей.  

